REZIME RADA

Osnovni cilj istraživanja u magistarskom radu je: na osnovu teorijskih i empirijskih naučnih saznanja o inspekcijskom nadzoru koncipirati novi model inspekcijkog nadzora u funkciji povećanja efikasnosti javnog sektora. Magistarski rad urađen je na 184 strane A-4 formata, od čega se 179 strana odnose na osnovni tekst, uvod i zaključak, 2 strane na sadržaj teksta, 5 strana na popis literature i 2 strane na popis slika i tabela. U toku istraživanja korišteno je 120 bibliografskih jedinica. Osnovni tekst magistarskog rada napisan je u četiri poglavlja u kojima je pored teksta tematizirana materija prikazana sa 31 slikom i 19 tabela. U uvodnom razmatranju koje je napisano na pet strana, definira se specifičnost problema istraživanja, zatim pojašnjava predmet, hipoteza i ciljevi istraživanja, metode istraživanja, te u sažetom obliku govori o strukturi rada. U radu je postavljena sljedeće naučna hipoteza: naučna saznanja o ulozi inspekcijskog nadzora u realizaciji makroekonomske politike predstavljaju naučnu paradigmu za kreiranje, dizajniranje i operacionalizaciju funkcije inspekcijskog nadzora, koja bi uz određene predpostavke povećala efikasnost javnog sektora. U prvom poglavlju rada pod nazivom Funkcionisanje države i tržišta u savremenoj privredi kandidat analizira i zaključuje da je većina zemalja u tranziciji, sprovođenjem reformskih procesa, ostvarila transformaciju privreda sa dominantnim državnim vlasništvom u privredu privatnog sektora, te stvorila osnov za povećanje efikasnosti novoformiranih i transformisanih preduzeća. Analize su pokazale, da su zemlje koje su se  odlučile na brze i sveobuhvatne reforme postigle dinamičan privredni rast, što je iskazano kroz visok stepen korelacije između; restruturiranja, stabilizacije, privatizacije i nivoa privrednog razvoja. U drugom poglavlju je akcenat na Specifičnosti određenih segmenata javnog sektora u razvijenim tržišnim privredama u okviru kojeg  se analizira sistem i politike finansiranja javnog sektora, te proizvodnja od strane javnog sektora. U nastavku se ističe da je bitan faktor razvijenost infrastrukture, te naglašava da bi neka zemlja razvila svoju privredu mora imati razvijenu temeljnu infrastrukturu koja najčešće pripada javnom sektoru, a koja zahtijeva velike investicije. U trećem poglavlju razmatran je javni sektor i inspekcijski nadzor u zemljama u tranziciji, a u okviru ovog dijela magistarskog rada posebna pažnja je poklanjana makroekonomskim performansama zemalja u tranziciji, primijenjenim modelima i rezultatima privatizacije, zatim specifičnostima modela privatizacije infrastrukturnih djelatnosti u okviru javnog sektora, te reformi javne uprave BiH što je preduslov za integraciju u EU. U četvrtom poglavlju se razmatra primjena modela poslovnih procesa u radu inspekcijskih službi u FBiH. Ovdje je posebno razmatra dostignuti nivo razvijenosti inspekcijskog sistema u FBiH,  zatim važnost i svrha inspekcijske kontrole, važnost i ciljevi reforme front-office – dokument menadžment procesa i modela upravljanja u inspekcijskom sistemu. U nastavkuse  objašnjava AS-IS model poslovnih procesa rada inspekcije, kao i  uloga inspekcijskog planiranja, monitoring mjerenja efikasnosti rada inspekcija, te TO-BE model poslovnih procesa rada inspekcija u  FBiH, kao i primjena informacionih tehnologija u inspekcijskom sistemu FBiH. Analiziraje se i nedostatci postojećeg inspekcijskog sistema  i nude određeni prijedlozi poboljšanja inspekcijskog sistema u FBiH. Ovaj dio rada kandidat završava sumiranjem rezultata primarnog istraživanja provedenog na uzorku od 100 kompanija iz javnog i privatnog sektora.

Teorijska saznanja i rezultati istraživanja su sumirani u zaključnim razmatranjima, koja su koncipirana na 6 stranica, gdje su rezimirane predpostavke teorijske zasnovanosti i rezultati provedenog istraživanja. Na kraju rada izvodi se opšti zaključak da postoji direktna interaktivna veza između uspješnosti rada inspekcijskih organa u FBiH i ostatka javnog sektora, te da je ranije postavljena hipoteza u potpunosti potvrđena. Dokazaono je i  da se unapređenjem rada inspekcija putem elektronskog evidentiranja inspekcijskih nadzora direktno utiče na efikasnost rada javnog sektora, s tim da i ostale oblasti javnog sektora (energetika, telekomunikacije, komunalne djelatnosti, PTT usluge, državne službe, pravosuđe, zdravstvo, obrazovanje i kultura i dr.) moraju neminovno izvršiti brzo restrukturiranje ka elektronskom sistemu vođenja predmeta i dokumenata s ciljem omogućavanja brze i efikasne komunikacije unutar kompletnog javnog sektora u FBiH.

